Upprit til landsstýrismálanevndina í málinum um heimildargrundarlagið fyri pørtum av stuðulsfólkaøkinum

Á fundi í landsstýrismálanevndini tann 18. september 2002 varð nevndarskrivarin biðin um at gera nevndini eitt upprit í omanfyrinevnda máli, samsvarandi § 7 í starvsskipan nevndarinnar.

§ 7 í starvsskipan nevndarinnar er soljóðandi: 

”§ 7. Tá ið ummæli fyriliggur, ger skrivarin landsstýrismálanevndini eitt upprit, sum inniheldur

1) eina frágreiðing um tær faktisku umstøðurnar í málinum,
2) eina frágreiðing um lóggávuna á økinum, og
3) ein samanburð millum lóggávuna og faktisku umstøðurnar. 

Nevndin kann eisini gera av, at uppritið skal innihalda fyribilsniðurstøðu skrivarans í spurninginum um, hvørt skrivarin heldur, at løgmaður ella landsstýrismaður hevur framt brot á almenna rættarliga lóggávu.

Stk. 2. Skrivarin kann ístaðin siga frá, at hann enn heldur, at rímilig grund er at halda, at lógabrot er framt av løgmanni ella landsstýrismanni, men at hann heldur tað vera eina ov umfatandi uppgávu hjá skrivaranum at gera nevndini upprit í málinum, smb. stk. 1, at hann mælir landsstýrimálanevndini til at krevja av løgtingsformanninum, at settur verður ein kanningarstjóri sbr. stýrisskipanarlógini § 38. Saman við hesum tilmæli leggur skrivarin fyri nevndina uppskot til arbeiðssetning fyri kanningarstjóran.”

Málið varð tikið upp í landsstýrismálanevndini í sambandi við, at fjølmiðlarnir tóku málið upp og m.a. gjørdu vart við, at Landsgrannskoðarin áður hevur víst á, at lógargrundarlagið undir stuðulsfólkaøkinum er ivasamt.

Eftir áheitan hevur landsstýrismálanevndin frá landsgrannskoðaranum fingið eina frágreiðing, sum í stuttum lýsir samskiftið um reistu ivamálini viðvíkjandi stuðulsfólkaøkinum. Harumframt hava bæði verandi landsstýrismaður í trivnaðarmálum, Páll á Reynatúgvu, og fyrrverandi landsstýrismaður í almanna- og heilsumálum, Sámal Petur í Grund, eftir áheitan greitt nevndini frá áskoðan teirra viðvíkjandi heimildargrundarlagnum fyri pørtum av stuðulsfólkaøkinum.

Starvsskipan nevndarinnar ásetir í § 5, stk. 1, nr. 6, at: ”Nevndin tekur ikki mál til viðgerðar, tá ið málið snýr seg um, at ein útreiðsla er hildin, sum ikki lógaheimild er fyri. Kærur um slík mál verða send løgtingsgrannskoðarunum til víðari viðgerð.”

Fyriliggjandi mál kann sigast at vera í tveimum pørtum. Ein partur, ið snýr seg um, hvørt útreiðslur eru hildnar, sum ikki lógaheimild er fyri, og ein annar partur, ið snýr seg um, hvørt starv landsstýrisins er útint á lógligan hátt í sambandi við niðurstøður, gjørdar viðvíkjandi spurninginum, um útreiðslur eru hildnar, sum ikki lógaheimild er fyri.

Spurningurin, um útreiðslur eru hildnar, sum ikki lógaheimild er fyri, hevur verið viðgjørdur av landsgrannskoðanini síðan byrjan av 1990’unum, og verður tað framvegis. Vísandi til starvsskipan nevndarinnar § 5, stk. 1, nr. 6 verða niðurstøðurnar hjá landsgrannskoðanini tí lagdar til grund hesum viðvíkjandi.

Niðurstøðurnar hjá landsgrannskoðanini eru at finna í frágreiðingum teirra til løgtingsgrannskoðararnar gjøgnum árini, seinast frágreiðingin frá 22. februar 2002, har drúgv viðgerð er viðvíkjandi hesum spurninginum. Harumframt hevur landsgrannskoðanin, sum nevnt omanfyri, eftir áheitan givið nevndini eina frágreiðing, sum í stuttum lýsir samskiftið um reistu ivamálini viðvíkjandi stuðulsfólkaøkinum.

Landsgrannskoðanin endar sína frágreiðing til landsstýrismálanevndina, dagfest 15. november 2001, við hesum orðum: “Eftir okkara tykki er talan um eitt mál, har Almannastovan og Almanna- og heilsumálastýrið í fleiri ár hava vitað, at umsitingin og lógargrundarlagið ikki vóru nøktandi. Tey hava kunnað um, at arbeitt hevur verið við nýggjari lóggávu, sum skuldi greiða heimildarspurningarnar, og síðani miðskeiðis í nítiárunum hava skiftandi landsstýri boðað frá, at øll almannalóggáva, innan stutta tíð, fór at vera lagað til føroysk nútíðarviðurskifti við løgtingslógum. Helst er tað orsøkin til, at broytingar og dagføringar av einstøkum ivasomum lógargreinum ikki eru framdar, tá tørvur hevur verið á tí.”

§ 37. í stýrisskipanarlógini ásetir, at: ”Løgmaður og landsstýrismenn hava rættarliga ábyrgd av fyrisitingini av teim málsøkjum, sum løgd eru til teirra. Mál viðvíkjandi hesi rættarligu ábyrgd verða dømd av nevningatingi. Greiniligari reglur um hesa ábyrgd verða at áseta við løgtingslóg.”

Løgtingslóg nr. 90 frá 4. juni 1996 um ábyrgd landsstýrisins, sum broytt við løgtingslóg nr. 131 frá 03. desember1996, ásetir í § 5, at: “Løgmaður ella landsstýrismaður verður revsaður, um hann tilætlað ella av grovum ósketni skúgvar til viks tær skyldur, sum liggja á honum sambært løgtingslóg um stýrisskipan Føroya ella lóggávuni annars ella starvsinnihaldi hansara.”

Tað er eingin ivi um, at tað er skyldan hjá einum landsstýrismanni at tryggja at umsitingin undir honum til eina og hvørja tíð er í samsvari við galdandi lóggávu. Er galdandi lóg ikki nøktandi sæð í mun til ”føroysk nútíðarviðurskifti”, er tað heldur eingin ivi um, at ein landsstýrismaður hevur skyldu til stundisliga at taka stig til neyðugar lógarbroytingar. Ber ikki til at fyrireika neyðuga lógaverkið alt fyri eitt, eigur landsstýrismaðurin at tryggja, at møguligar fyribilsskipanir eisini fáa tær neyðugu fyribilslógaheimildirnar. 


Fyrrverandi landsstýrismaður í almanna- og heilsumálum, Sámal Petur í Grund, hevur yvir fyri nevndini váttað, at heimildargrundarlagið fyri pørtum av stuðulsfólkaøkinum er ógvuliga ivasamt, og verandi landsstýrismaður í trivnaðarmálum, Páll á Reynatúgvu, hevur ikki havt viðmerkingar hesum viðvíkjandi. Teir taka tó ikki undir við øllum, og fyri ein part ikki støðu til alt, ið landsgrannskoðanin hevur gjørt vart við. Báðir vísa tó á, at ætlanir eru um at gera eina nýggja lóg fyri brekað børn í sambandi við spurningin um meginpartin av stuðlunum, settir sambært § 17 í forsorgarlógini. Hvørgin av landsstýrismonnunum hevur tó tikið stig til, at neyðugu fyribilslógarheimildirnar verða fingnar til vega, meðan arbeitt verður við at fyrireika nýggju lóggávuna.

§ 33, stk. 3 í stýrisskipanarlógini ásetir, at: ”Løgmaður hevur eftirlit við, at hvør einstakur landsstýrismaður situr fyri sínum málsøki á lógligan og fullgóðan hátt.”
Hóast løgmaður síðan byrjan av 1990’unum í frágreiðingini frá løgtingsgrannskoðanini er gjørdur varugur við, at lógagrundarlagið undir pørtum av stuðulsfólkaøkinum var ivasamt, hevur hann ikki tikið nøkur stig í hesum sambandi.

Tað má sostatt leggjast til grund, at bæði løgmaður (sitandi og fyrrverandi) og landsstýrismenninir Sámal Petur í Grund og Páll á Reynatúgvu tilætlað hava skúgvað til viks tær skyldur, sum liggja og hava ligið á teimum sambært løgtingslóg um stýrisskipan Føroya. Spurningurin er, um sama niðurstøða eisini má gerast viðvíkjandi fyrrverandi landsstýrismonnum á økinum, men við tað at hesir ikki hava havt møguleika at úttala seg, kann støða ikki takast til hetta, sum nú er. 

§ 9 í løgtingslóg um ábyrgd landsstýrisins ásetir, at: “Løgmaður eins væl og Løgtingið kann gera av at reisa ákæru viðvíkjandi broti á hesa løgtingslóg og ger samstundis av, hvør skal virka sum ákæri vegna hitt almenna í málinum.”

Um landsstýrismálanevndin kann taka undir við hesi fyribilsniðurstøðu, verður samsvarandi § 10 í starvsskipan nevndarinnar mælt til, at løgmaður og viðkomandi landsstýrismenn fáa høvi at gera sínar viðmerkingar til fyribilsniðurstøðuna, áðrenn landsstýrismálanevndin, kunnar Løgtingið um sína endaligu niðurstøðu.

